
మత్స్యపురాణము










		
ప్రతిమాప్రతిష్ట చేసిన

మతిమంతుం డరుగు మోక్షమార్గంబునకున్.

	చ.	
హరునిఁ బ్రతిష్ట సేసిన మహాత్ములు తద్వరరూపయుక్తులై

హరునిపురంబుఁ జేరి ప్రమదావళిలోన సుఖింతు రిందిరా

వరుని బ్రతిష్ట సేయు గుణవర్ణితు లెల్లను విష్ణుదివ్యమం

దిరవరసౌధజాలముల ధీనుతు లై విహరింతు రెప్పుడున్.

	గీ.	
వేడ్క బ్రహ్మప్రతిష్టఁ గావించు నరుఁడు

వైభవంబున దేవతావశ్యుఁ డగుచు

భూతలంబున ధనధాన్యపూర్తిఁ బొంది

యంతమందున సుఖియించు నమరపురిని.

	వ.	
మఱియు భూసురోత్తముల కుపనయనవివాహాదికర్మంబు సేయుటయును

స్వవిత్తమూలంబున విప్రరక్షణంబును దదాపద్విమోదనంబును బ్రాహ్మ

ణునకు నుపకరణపూర్వకముగా గృహనిర్మాణంబును నన నివియ బ్రహ్మప్రతి

ష్ఠ లనంబరఁగు. నిట్టిబ్రహ్మప్రతిష్ఠ సేసినసుజనులు విష్ణుసదనప్రాప్తు లగుదు

రని నారాయణుండు మఱియు నిట్లనియె.



	 150





	మ.	
మతిలోనం దలఁపంగ సర్వజననమ్మాన్యంబులై యిందిరా

పతిలోకస్థిరసౌఖ్యకారణములై భవ్యంబులై లోకవి

శ్రుతసంపజ్జయదంబులై భువనసంస్తుత్యంబులై యెచ్చటన్

గృతిమూలంబునఁ గాదె నిల్చుటలు సత్కీర్తుల్ దిగంతంబులన్.

	క.	
క్షితిమీఁద సప్తసంతతు

లతిరయమున నిలుపునరుల కబ్బినఫలముల్

గృతినాయకునకుఁ గలుగును

మతిఁ దలఁపఁగ జగతిఁ గృతియె మాన్యం బనఘా.

	చ.	
వలనుగఁ దత్కృతీశ్వరుని వంశజు లెల్లను గోటిజన్మని

శ్చలవివిధప్రసిద్ధకలుషంబులఁ బాసి మహానుభావులై

పొలుపుగ రత్నభూషణవిభూషితులై విహరింతు రెప్పుడున్

నలినదళాక్షుమందిరమునం బరిపూర్ణమనోరథాత్ములై.

	వ.	
అని యిట్లు నారాయణమునీంద్రుండు సప్తసంతానప్రకారంబులు సెప్పిన

